
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সোনার তরী
১০৯




দেখে যেন মনে হয় চিনি উহারে।


ওগো, তুমি কোথা যাও কোন্ বিদেশে?

বারেক ভিড়াও তরী কূলেতে এসে।

যেয়ো যেথা যেতে চাও, যারে খুশি তারে দাও,

শুধু তুমি নিয়ে যাও ক্ষণিক হেসে

আমার সোনার ধান কূলেতে এসে।


যত চাও তত লও তরণী-’পরে।

আর আছে?—আর নাই, দিয়েছি ভরে

এতকাল নদীকূলে যাহা লয়ে ছিনু ভুলে

সকলি দিলাম তুলে থরে বিথরে—

এখন আমারে লহো করুণা ক’রে॥


ঠাঁই নাই, ঠাঁই নাই, ছোটো সে তরী

আমারি সোনার ধানে গিয়েছে ভরি।

শ্রাবণগগন ঘিরে ঘন মেঘ ঘুরে ফিরে,

শূন্য নদীর তীরে রহিনু পড়ি—

যাহা ছিল নিয়ে গেল সোনার তরী।






বোট। শিলাইদহ। ফাল্গুন ১২৯৮





নিদ্রিতা








একদা রাতে নবীন যৌবনে
স্বপ্ন হতে উঠিনু চমকিয়া,

বাহিরে এসে দাঁড়ানু একবার—
ধরার পানে দেখিনু নিরখিয়া।

শীর্ণ হয়ে এসেছে শুকতারা,
পূর্বতটে হতেছে নিশিভোর।

আকাশকোণে বিকাশে জাগরণ,
ধরণীতলে ভাঙে নি ঘুমঘোর।

